
Մուդրոսի զինադադարի (1918) կնքումից անմիջապես հետո, համաշխարհային
հասարակայնության ճնշման տակ, թուրքական նոր կառավարությունը որոշեց
պատասխանատվության ենթարկել Թուրքիան պատերազմի մեջ ներքաշած եւ հայերի
ցեղասպանությունը կազմակերպած երիտթուրքական «Միություն եւ առաջադիմություն»
կուսակցության ղեկավար գործիչներին։ Երիտթուրքերի դատավարության նյութերը հերքում
են թուրքական պաշտոնական շրջանների՝ հայերի ցեղասպանությունը ժխտող պնդումները։

  

Առաջին համաշխարհային պատերազմում Թուրքիայի պարտությունից հետո երիտթուրք
պարագլուխները գերմանական սուզանավով փախան Գերմանիա: 1918թ. դեկտեմբերի
16-ին Օսմանյան կայսրությունը հատուկ հրամանագրով դատավարություն սկսեց Միություն
եւ առաջադիմություն կուսակցության ղեկավարության դեմ: Թալեաթը, Էնվերը, Ջեմալը,
Սայիդ Հալիմը, Նազըմը, Շաքիրը, Ջեմալ Ազմին եւ մյուսները մեղադրվում էին Օսմանյան
կայսրությանը պատերազմի մեջ ներքաշելու, քրիստոնյա (հայ) հպատակների ջարդի եւ
տեղահանության կազմակերպման մեջ: Դատավարությունը տեւեց մոտ երկու ամիս՝ 1919-ի
ապրիլի 28-ից հունիսի 26-ը: 
Դատավճիռը հրապարակվեց հուլիսի 5-ին. 31 մեղադրյալներից 4-ը՝ Թալեաթը, Էնվերը,
Նազըմը եւ Ջեմալը, հեռակա կարգով դատապարտվեցին մահվան, մյուսները՝ տարբեր
տարիների բանտարկության: Իթթիհատի շրջանային 36 քարտուղարների նկատմամբ
կայացվեց առանձին դատավարություն, որի դատավճիռը հրապարակվեց 1920-ի հունվարի
8-ին: 3 հոգի դատապարտվեց մահվան, 10-ը՝ տարբեր տարիների բանտարկության, թեպետ
վերոնշյալից ոչ մեկը ի կատար չածվեց։ Փաստորեն, այս ամենը կեղծիք էր: Ուստի, հայ
քաղաքական շրջանակները ստիպված էին իրենք պատժել թուրք ոճրագործներին:
1919-22թթ. սպանվեցին ոճրագործներ Թալեաթը, Էնվերը, Ջեմալը եւ ուրիշները:

